
 

Servizo de acción social, educación, deportes e mocidade

Referencia: FOEAC / 2027
Expediente convocatoria: 2026000027986

RESOLUCIÓN POLA QUE SE AVOCA A COMPETENCIA PARA A APROBACIÓN DAS BASES 
REGULADORAS  E  SE  APROBAN  AS  BASES  E  A  CONVOCATORIA  DO  PROGRAMA  DE 
SUBVENCIÓNS  A  CONCELLOS  E  OUTRAS  ENTIDADES  LOCAIS  PARA  FINANCIAR 
ACTIVIDADES DE ENVELLECEMENTO ACTIVO E ACTUACIÓNS DE LOITA CONTRA A SOIDADE 
NON DESEXADA NO ANO 2027 (FOEAC / 2027) 

Don VALENTÍN GONZÁLEZ FORMOSO, Presidente da Deputación Provincial da Coruña, 

ANTECEDENTES 

Por resolución número 29325, de 24 de xullo de 2023, o Presidente delegou na Xunta de Goberno 
entre outras: “A aprobación das bases de subvencións, cuxa competencia corresponda inicialmente 
ao presidente”. 

Tendo en conta a data da convocatoria da próxima Xunta de Goberno e considerando a urxencia de 
aprobar as Bases reguladoras do "Programa de subvencións a concellos e outras entidades locais 
para  financiar  actividades  de  envellecemento  activo  e  actuacións  de  loita  contra  a  soidade  non 
desexada no ano 2027", e vistos os informes do Servizo de acción social, educación, deportes e 
mocidade, da Secretaría Xeral e do Servizo de Fiscalización e Control Financeiro, 

RESOLVO: 

Primeiro. Avocar a competencia que, con carácter xeral foi delegada por resolución número 29325, 
de 24 de xullo de 2023 na Xunta de Goberno, e considerando a urxencia da aprobación das Bases 
reguladoras  do  "Programa  de  subvencións  a  concellos  e  outras  entidades  locais  para  financiar 
actividades de envellecemento activo e actuacións de loita contra a soidade non desexada no ano 
2027",  que ven motivada pola necesidade de que as persoas destinatarias poidan facer as súas 
previsións respecto do obxecto da subvención neste programa para o exercicio 2027 coa suficiente 
antelación. 

Segundo. Aprobar  as  Bases  reguladoras  do  "Programa  de  subvencións  a  concellos  e  outras 
entidades locais para financiar actividades de envellecemento activo e actuacións de loita contra a 
soidade non desexada no ano 2027", que figuran no Anexo - Bases Reguladoras. 

Terceiro. Dispoñer  a  publicación  das  bases  deste  programa  no  Boletín  Oficial  da  Provincia  da 
Coruña. 

Cuarto. Aprobar a convocatoria do Programa de subvencións a concellos e outras entidades locais 
para  financiar  actividades  de  envellecemento  activo  e  actuacións  de  loita  contra  a  soidade  non 
desexada no ano 2027, de conformidade coas bases reguladoras que figuran no Anexo -  Bases 

Reguladoras. 

O prazo de solicitude iniciarase ás 08:00 horas do día 20 de outubro de 2026, e finalizará ás 14:00 
horas do día 20 de novembro de 2026, tendo en conta que, tanto as solicitudes como o resto da  
tramitación do programa, realizarase por vía telemática a través da plataforma SUBTEL, accesible 
dende a sede electrónica da Deputación Provincial da Coruña. 

Quinto. Remitir esta resolución, así como o extracto da convocatoria conforme ao Anexo - Extracto 
da convocatoria, á Base de Datos Nacional de Subvencións (BDNS), para a súa publicación a través 
do Sistema Nacional de Publicidad de Subvenciones y Ayudas Públicas, de conformidade co previsto 
nos artigos 17.3.b e 20.8.a da Lei 38/2003, de 17 de novembro, xeral de subvencións, publicación 
que se tramitará como urxente. 

Sexto. Dar conta desta resolución á Xunta de Goberno. 

De conformidade co establecido no artigo 40.2 da Lei 39/2015, do 1 de outubro, do Procedemento 
Administrativo  Común  das  Administracións  Públicas  (LPACAP),  infórmase  de  que  a  resolución 
anterior esgota a vía administrativa, de acordo co disposto no artigo 114.1) da LPACAP, polo que, en 
virtude do artigo  123 da referida  norma,  contra  a  presente  resolución  poderá  interpoñer  recurso 
potestativo de reposición ante o órgano que ditou o acto no prazo dun mes, contado a partir do día  
seguinte a aquel no que teña lugar a notificación, tal e como tamén preceptúa o artigo 52.1 da Lei  
7/1985, do 2 de abril, Reguladora das Bases do Réxime Local. Neste caso non se poderá interpoñer 
recurso  contencioso-administrativo  ata  que  sexa  resolto  expresamente  o  recurso  potestativo  de 
reposición ou se produza a desestimación presunta deste. 

Así mesmo, a persoa interesada poderá interpoñer directamente contra a presente resolución recurso 
contencioso-administrativo,  previsto  na  Lei  29/1998,  do  13  de  xullo,  reguladora  da  Xurisdición 
contencioso-administrativa, no prazo de dous meses, contado a partir do día seguinte a aquel no que 
teña lugar a notificación, ante a Sección do Contencioso-Administrativo do Tribunal de Instancia que 
corresponda, de conformidade co disposto na devandita Lei e na disposición adicional primeira da Lei 
orgánica 1/2025, do 2 de xaneiro, de medidas en materia de eficiencia do Servizo Público de Xustiza. 

Todo isto, sen prexuízo de que se poida exercitar calquera outro recurso que se estime pertinente. 

ANEXO - BASES REGULADORAS 

BASES  REGULADORAS,  EN  RÉXIME  DE  CONCORRENCIA  NON  COMPETITIVA,  DO 
PROGRAMA  DE  SUBVENCIÓNS  A  CONCELLOS  E  OUTRAS  ENTIDADES  LOCAIS  PARA 
FINANCIAR  ACTIVIDADES  DE  ENVELLECEMENTO  ACTIVO  E  ACTUACIÓNS  DE  LOITA 
CONTRA A SOIDADE NON DESEXADA NO ANO 2027 (FOEAC/2027)

Datos do programa

Unidade xestora Servizo de Acción Social, Educación, Deportes e Mocidade

Sección Sección de Servizos Sociais

Anualidade 2027

Denominación Programa de subvencións a concellos e outras entidades 
locais para financiar actividades de envellecemento activo 
e actuacións de loita contra a soidade non desexada no 
ano 2027

Entidades beneficiarias Concellos e entidades locais da provincia da Coruña de 
menos de 10.000 habitantes

Programa FOEAC/2027

Aplicación orzamentaria 0611/23121/46201

Importe da convocatoria 511.000,00 €
Este  importe  poderá  ser  obxecto  de  modificación 
orzamentaria.

Importe  do  orzamento  de 
gastos

Sen límite

Importe da subvención que se 
vai conceder

Máximo 10.000,00 €
No caso de ter crédito dispoñible poderá ser incrementado

Importe solicitado Máximo 10.000,00 € 

Coeficiente de financiamento 1

Gasto anticipado Si, será de aplicación o establecido  na  Ordenanza xeral 
de subvencións e transferencias da Deputación da Coruña

Exposición de motivos

As deputacións teñen a competencia de proporcionar apoio ás entidades locais da provincia 
que presten servizos sociais comunitarios municipais segundo o establecido no artigo 36 da 
Lei 7/1985, de 2 de abril,  reguladora das bases do réxime local, no que se determina a 
competencia propia das deputacións provinciais para a asistencia e a cooperación xurídica, 
económica e técnica aos concellos, especialmente aos de menor capacidade económica e 
de xestión;  no artigo 109.1.b da Lei  5/1997,  do 22 de xullo,  de Administración local  de 
Galicia; no artigo 63 da Lei 13/2008, do 3 de decembro, de servizos sociais de Galicia e no 
artigo 31 do Decreto 99/2012, do 16 de marzo, polo que se regulan os servizos sociais 
comunitarios e o seu financiamento.

A Lei 13/2008, do 3 de decembro, de servizos sociais de Galicia define os servizos sociais  
comunitarios  como  “o  conxunto  coordinado  de  prestacións,  programas  e  equipamentos 
destinados  a  garantir  a  igualdade  de  oportunidades  no  acceso  á  calidade  de  vida  e  á 
participación social  de toda a poboación galega,  mediante intervencións que permitan o 
logro dos obxectivos do sistema”.

Este programa convócase de conformidade co Decreto 99/2012, do 16 de marzo, que regula 
os servizos sociais comunitarios e o seu financiamento, que establece no artigo 31 que as 
deputacións  provinciais  proporcionaranlles  asistencia  económica,  técnica  e  xurídica  aos 
concellos e agrupacións de concellos, especialmente aos de menos de 20.000 habitantes na 
implantación e xestión dos servizos sociais comunitarios municipais e proporcionaranlles 
asistencia económica, técnica e xurídica aos concellos na execución das súas competencias 
en materia de servizos sociais comunitarios básicos por aqueles concellos con menos de 
20.000 habitantes.

Así mesmo, responde ao mandato do articulado da Lei 5/2021, de 2 de febreiro, de impulso 
demográfico de Galicia, segundo o cal as administracións públicas prestarán unha especial 
atención ao envellecemento activo e saudable, coa finalidade de potenciar o benestar físico, 
social  e  mental  das  persoas,  favorecendo  a  súa autonomía  persoal,  á  vez  que  se  lles 
proporciona a protección, seguridade e coidados adecuados.

Por este motivo, fomentaranse especialmente as actuacións públicas municipais destinadas 
ás persoas maiores  que,  polas súas condicións  persoais,  sociais  e  económicas,  estean 
nunha  situación  de  risco  de  exclusión  social.  Búscase  evitar  o  illamento  das  persoas 
maiores,  favorecendo  a  súa  socialización;  potenciando  a  rehabilitación  funcional,  a  súa 
permanencia no seu contorno sociofamiliar e a súa participación en actividades formativas 
específicas para un envellecemento activo.

Base 1. Réxime xurídico

O marco normativo polo que se rexerán as subvencións concedidas pola Deputación é o 
establecido na  Ordenanza  xeral de subvencións e transferencias e na seguinte normativa 
específica:

● Lei 13/2008, do 3 de decembro, de servizos sociais de Galicia

● Decreto  99/2012,  do  16  de  marzo,  polo  que  se  regulan  os  servizos  sociais 

comunitarios  e  o  seu financiamento,  modificado polo  Decreto 148/2014,  do 6  de 
novembro.

● Decreto 254/2011,  do 23 de decembro,  polo que se regula o réxime de rexistro, 

autorización, acreditación e a inspección dos servizos sociais en Galicia.

A presente  subvención  está  incluída  no  plan  estratéxico  provincial  de  subvencións  da 
Deputación 2025-2027 aprobado polo Pleno da Corporación en sesión ordinaria do 27 de 
setembro  do  2024  e  contribúe  ao  logro  dos  obxectivos  incorporados  no  dito  plan,  en 
particular  ao  Obxectivo  Estratéxico  2º:  “Asegurar  no  ámbito  territorial  da  provincia  a 
prestación integral dos servizos sociais, garantir o benestar social da poboación, en especial 

dos  colectivos  máis  desfavorecidos,  e  promover  a  igualdade  de  oportunidades  e  a 
transversalidade de xénero”.

Base 2. Obxecto e finalidade

2.1. Obxecto 

O obxecto  do programa FOEAC/2027 é  a  asistencia  económica ás  entidades locais  de 
menos  de  10.000  habitantes,  co  fin  de  contribuír  ao  financiamento  das  actividades  de 
envellecemento activo e actuacións de loita contra a soidade non desexada.

Este programa asume a definición de envellecemento activo da Organización Mundial da 
Saúde  (OMS  2002),  como  “o  proceso  de  optimización  das  oportunidades  de  saúde,  
participación e seguridade, co fin de mellorar a calidade de vida a medida que as persoas  
envellecen”, identificando catro piares fundamentais do envellecemento activo: manter un bo 
estado de saúde, a seguridade e a protección, o dereito de participación na sociedade e a 
aprendizaxe ao longo da vida para ter coñecementos e xerar vínculos.

Asúmese a definición de soidade non desexada do Observatorio Estatal da Soidade non 
desexada como “a experiencia persoal negativa na que un individuo ten a necesidade de  
comunicarse con outros e percibe carencias nas súas relacións sociais, ben sexa porque ten  
menos relación da que lle gustaría ou porque as relacións que ten non lle ofrecen o apoio  
emocional que desexa”.

2.1.1  Actividades subvencionadas

Poderá solicitarse subvención para o desenvolvemento dun proxecto de intervención social 
comprendido por unha ou varias actividades, dirixidas a persoas maiores de 60 anos cuxa 
finalidade sexa fomentar o seu benestar físico, emocional e social. 

Enténdese por proxecto o conxunto de actividades ordenadas e dirixidas a unha poboación 
definida  empregando  os  recursos  necesarios  durante  un  período  determinado  e  coa 
finalidade de acadar uns obxectivos concretos.

Poderán ser actividades desenvolvidas en espazos de uso público de forma individual e/ou 
grupal,  así  como  actividades  no  domicilio  das  persoas  usuarias.  Neste  último  caso, 
admítense, entre outras, as atencións de carácter complementario do servizo de axuda no 
fogar (SAF) de servizo de fisioterapia, terapia ocupacional e podoloxía.

As actividades do proxecto de intervención social deberán encaixarse dentro das que se 
citan  a  continuación.  A Sección  de  Servizos  Sociais  da  Deputación  da  Coruña,  previa 
valoración da solicitude polo equipo técnico, poderá requirir a modificación da selección das 
actividades elixidas en virtude dunha maior exactitude e consonancia.

● EA-1 Actividades para a promoción do exercicio físico
● EA-2 Actividades para a  estimulación cognitiva
● EA-3 Outras actividades para o fomento da saúde e da calidade de vida
● EA-4 Actividades para a elaboración e execución de Plans locais de loita contra a 

soidade non desexada

● EA-5 Actividades interxeracionais
● EA-6 Actividades de acción voluntaria (as persoas destinatarias do proxecto poden 

ser as receptoras ou as que executen a acción voluntaria)
●  EA-7 Actividades para a mellora das competencias dixitais

2.1.2.  Ámbito temporal

As actividades que se subvencionen conforme a esta convocatoria serán as que se realicen 
no período comprendido entre o 1 de xaneiro e o 31 de decembro de 2027.

2.2. Finalidade

O Plan de Acción de servizos sociais da Deputación da Coruña contempla como unha das 
liñas  de  actuación  prioritarias  a  atención  e  intervención  social  coas  persoas  maiores, 
recolléndose  como  medidas  o  deseño  dun  programa  específico  para  a  detección  e 
tratamento da soidade, actividades para a prevención do deterioro cognitivo e actividades 
dirixidas ás persoas maiores.

O obxectivo é potenciar o benestar físico, social e mental das persoas maiores a través de 
actividades de envellecemento activo e actuacións contra a soidade non desexada.

Base  3. Solicitantes

Poderán solicitar as subvencións neste programa os concellos e entidades locais de menos 
de 10.000 habitantes da provincia da Coruña que cumpran os requisitos destas bases e os 
establecidos  na  Ordenanza  xeral  de  subvencións  e  transferencias  no  momento  de 
presentaren a solicitude.  

O número de habitantes comprobarase de oficio tendo en conta os últimos datos oficiais do 
IGE e INE.

As mancomunidades intermunicipais, agrupacións ou fusións dos concellos que constitúen 
entidades instrumentais e que exercen as competencias delegadas por aqueles poderán ser 
beneficiarias  sempre que a  poboación do conxunto  de concellos  non supere os 10.000 
habitantes.  Nestes casos a contía  da achega provincial  á  entidade será o resultado de 
sumar as cantidades correspondentes a cada un dos concellos que a integran.

Cada entidade local poderá realizar unha única solicitude.

Base 4. Gastos subvencionables

4.1. Gastos subvencionables

Conta Descrición da conta, segundo o Plan Xeral de Contabilidade

600 Compra de bens destinados á actividade (material funxible)
623 Servizos de profesionais independentes 
624 Transportes (contratación transporte para usuarios/as)
627 Publicidade e propaganda
629 Comunicacións e outros servizos 
640 Soldos e salarios
642 Seguridade Social a cargo da entidade
653 Compensacións de  gastos  por  prestacións  de colaboracións (indemnizacións ao 

voluntariado  e  outros/as  colaboradores/as  por  gastos  de  transporte,  comida, 
vestiario, etc., específicos do programa)

Os  gastos  subvencionables  corresponden  coas  contas  recollidas  no  Plan  Xeral  de 
Contabilidade. 

Todo gasto de persoal  propio  da entidade local  para  o  que se solicite  esta  subvención 
deberá estar adscrito aos Servizos Sociais, estar vinculado aos servizos e/ou programas 
sociais comunitarios e realizar tarefas directamente relacionadas co proxecto solicitado. No 
caso de que o persoal realice tarefas noutros departamentos deberá solicitarse unha contía 
proporcional á dedicación da súa xornada ao proxecto solicitado dos Servizos Sociais.

4.2. Gastos excluídos

Exclúense,  con  carácter  xeral,  os  conceptos  de  viaxes,  excursións,  xantares,  bailes, 
comidas, festas, actuacións e aqueloutras actividades que non respondan aos obxectivos 
sinalados.

Exclúense, con carácter específico:

● O persoal propio ou subcontratado de servizos xerais como conserxería, limpeza, 
administrativo, etc.

Non se subvencionarán os gastos derivados de subvencións a terceiros. 

Base 5. Compatibilidades e exclusións

5.1 Compatibilidades

As subvencións deste programa son compatibles con outras subvencións, axudas, ingresos 
ou  recursos  para  a  mesma finalidade,  procedentes  de  calquera  administración  ou  ente 
público ou privado, nacional, da Unión Europea ou de organismos internacionais.

As subvencións deste programa son compatibles con outras subvencións da Deputación da 
Coruña e co “POS+Adicional  1  Gastos sociais  extraordinarios”  sempre que os obxectos 
subvencionados sexan distintos.

As subvencións deste programa son incompatibles con outras subvencións da Deputación 
da Coruña para o financiamento do mesmo persoal. 

5.2 Exclusións

● As  atencións  de  carácter  básico  do  servizo  de  axuda  no  fogar  (SAF)  tanto  da 

modalidade de libre concorrencia como da modalidade de dependencia, implicando a 
exclusión do servizo de salón de peiteado,  lavandería  e  alimentación a domicilio 
(programa “Xantar na casa”, “Comida sobre rodas” e outros da mesma finalidade)

● As atencións e servizos de carácter complementario do SAF de:

◦ Préstamo de axudas técnicas ou produtos de apoio para persoas en situación de 
dependencia ou dependencia temporal.

◦ Adaptacións funcionais do fogar.

Base 6. Forma e prazo da solicitude

A forma  de  presentación  da  solicitude  será  a  que  se  indica  na  Ordenanza  xeral  de 
subvencións e transferencias da Deputación Provincial da Coruña.

O prazo de presentación de solicitudes determinarase na convocatoria, que se publicará no 
BOP, por conduto da Base de Datos Nacional de Subvencións.

Os datos persoais facilitados serán tratados pola Deputación da Coruña, como responsable 
do  tratamento,  co  fin  de  levar  a  cabo  a  tramitación  administrativa  dos  programas  de 
subvención.  As  persoas  interesadas poden exercer  os  dereitos  de  acceso,  rectificación, 
supresión, oposición, limitación ao tratamento e portabilidade dos datos a través da sede 
electrónica  da  Deputación  da  Coruña  ou  presencialmente  nos  lugares  e  rexistros 
establecidos  na  normativa  reguladora  do  procedemento  administrativo  común.  Máis 
información na Política de Privacidade da Deputación.

Base  7. Compromisos e obrigas

Ademais  dos  requisitos  dispostos  con  carácter  xeral  na  lexislación  básica  estatal  e 
autonómica  e  na  Ordenanza  xeral  de  subvencións  e  transferencias  da  Deputación,  as 
persoas beneficiarias deberán cumprir os seguintes compromisos e obrigas:

7.1. Realizar as actuacións necesarias para desenvolver o obxectivo do programa.

7.2. Participar nas actividades formativas organizadas pola Deputación da Coruña no ámbito 
das  políticas  públicas  de  Servizos  Sociais  e  nas  sesións  de  traballo  e  coordinación  en 
materia de Plans locais de loita contra a soidade non desexada organizadas pola Área de 
política social da Deputación da Coruña.

7.3.  Facilitarlles  aos  servizos  da  Deputación  Provincial  toda  a  información  relativa  ao 
programa financiado que se lles demande nun prazo de 10 días. 

A negativa a facilitar esta información ou a demora inxustificada no seu envío dará lugar á 
exclusión da entidade local deste programa, coa conseguinte perda do dereito a cobro ou ao 
inicio do oportuno expediente de reintegro, segundo proceda, das achegas percibidas ou 
concedidas  ao  seu  abeiro,  a  cal  será  obxecto  de  declaración  pola  Presidencia  da 
Deputación,  tras  a  tramitación  do  oportuno  expediente  contraditorio  con  audiencia  da 

entidade interesada. 

7.4. Facer constar a colaboración da Deputación da Coruña en toda a información (impresa, 
informática ou audiovisual) que fagan das actividades subvencionadas e na súa páxina web 
e/ou redes sociais.

Para  dar  por  satisfeito  este  compromiso  a  entidade  deberá  acreditar  graficamente   no 
momento da xustificación a inclusión do símbolo e logotipo da Deputación da Coruña a 
través das seguintes canles de difusión obrigatorias da actividade:

- No material gráfico, polo menos nun dos seguintes: Folletos/carteis de difusión das 
actividades subvencionadas ou información feita no local onde se desenvolveu.

- Na páxina web ou redes sociais.

As obrigas de difusión do apoio da Deputación entenderanse desde a data de concesión ata 
o pago da subvención. 

Base  8. Valoración das solicitudes e procedemento de concesión

8.1.  Procedemento de concesión

O  procedemento  de  concesión  destas  subvencións  tramítase  mediante  o  réxime  de 
concorrencia non competitiva, de acordo co artigo 19.2 da Lei de subvencións de Galicia e o 
artigo 12.2 da Ordenanza xeral de subvencións e transferencias da Deputación da Coruña, 
segundo o cal as bases reguladoras das convocatorias de axudas poderán exceptuar do 
requisito de fixar unha orde de prelación entre as solicitudes presentadas que reúnan os 
requisitos  establecidos  cando,  polo  obxecto  e  a  finalidade  da  subvención,  non  sexa 
necesario  realizar  a  comparación  e  prelación  das  solicitudes  presentadas  nun  único 
procedemento ata o esgotamento do crédito orzamentario coas garantías previstas no artigo 
31.4 da mesma lei.

A tramitación realizarase conforme ao procedemento abreviado especificamente detallado 
no artigo 22 da Lei antes citada, polo que non intervirá en ningún caso o órgano avaliador ao 
que se refire o artigo 21 da mesma lei.

A concesión das subvencións realizarase polo procedemento de concesión provisional  e 
concesión definitiva regulado na Ordenanza xeral de subvencións e transferencias e será 
aprobada por resolución da presidencia da Deputación.

O importe máximo a conceder é de 10.000,00 €. 

Nesta convocatoria non se admitirán cambios de obxecto.

Non se considerará cambio de obxecto o simple cambio dalgún dos conceptos de gasto 
subvencionados, tampouco o cambio de lugar ou das datas de realización, sempre que non 
se altere a finalidade da subvención concedida.

Estas  modificacións  deberán  ser  comunicadas  á  Deputación  con  carácter  previo  á  súa 

realización e  contar  co  informe favorable  do persoal  técnico  da unidade tramitadora  do 
expediente. 

Base 9. Xustificación e pago

Será de aplicación a conta xustificativa simplificada nos termos do artigo 75 do Real decreto 
887/2006, do 21 de xullo, polo que se aproba o Regulamento da Lei 38/2003, do 17 de 
novembro, xeral de subvencións.

9.1 Prazo de xustificación

A xustificación poderá presentarse a partir do día seguinte á publicación da resolución de 
concesión definitiva das subvencións no BOP. O prazo para a xustificación das subvencións 
rematará o día 31 de marzo de 2028, ás 14:00 horas.

9.2. Pago

As subvencións aboaranse do seguinte xeito:

a.   O  50% da subvención  en  concepto  de  anticipo  prepagable,  logo  da  notificación  da 
concesión e previa comprobación de que cumpre coas obrigas tributarias coa AEAT, coa 
Seguridade Social e coa Deputación Provincial da Coruña.

b.   O 50% restante logo da xustificación da completa execución do programa mediante a 
presentación  da  documentación  recollida  no  ANEXO  II  e  practicándose  as  reducións 
oportunas  por  xustificación  insuficiente  (segundo  o  disposto  na  Ordenanza  xeral  de 
subvencións  e  transferencias  da  Deputación  da  Coruña)  ou  no  caso  de  observarse  un 
exceso de financiamento.

Base 10.- Incumprimentos e sancións

Será de aplicación o disposto na Ordenanza Xeral de Subvencións e Transferencias.

No  caso  de  incumprimento  do  obxecto,  condicións  ou  finalidade  das  subvencións  de 
carácter prepagable, ou ausencia de xustificación destas nos termos contemplados nestas 
bases,  ou  cando  se  acrediten  estas  circunstancias  ou  se  poña  de  manifesto  o 
incumprimento das obrigas da entidade beneficiaria,  a Deputación Provincial esixiralles ás 
entidades  beneficiarias  o  reintegro  das  cantidades  correspondentes  xunto  cos  xuros  de 
mora correspondentes, de acordo co procedemento establecido.

No  caso  de  que  non  efectuase  o  ingreso  do  importe  que  se  ha  reintegrar  no  prazo 
establecido para o efecto, autorízase expresamente a Deputación para que poida efectuar a 
compensación con calquera débito a favor da entidade beneficiaria da subvención, a través 
das entregas a conta da recadación (no caso de concellos  usuarios  do Servizo)  ou de 
calquera outra subvención que se encontre no trámite de pagamento (para os non usuarios), 
de conformidade coa normativa tributaria de aplicación.

ANEXOS DOCUMENTACIÓN

ANEXO I - Documentación da solicitude

Declaracións e compromisos:

● A  entidade  que  represento  cumpre  todos  os  requisitos  esixidos  ás  entidades 
solicitantes na lexislación vixente en materia de subvencións, nas bases reguladoras 
da presente convocatoria e na Ordenanza xeral de subvencións e transferencias da 
Deputación Provincial da Coruña, e no caso de resultar beneficiaria da subvención 
comprométese a cumprir fielmente todas as obrigas e compromisos recollidos nas 
mesmas  e  a  acreditar  de  forma  fidedigna  o  seu  cumprimento  no  caso  de  ser 
requirida pola Deputación.

● A  entidade  que  represento  comprométese  a  utilizar  a  lingua  galega  no 
desenvolvemento  do  proxecto  subvencionado  e  na  produción  escrita  e  oral 
(cartelaría,  publicidade oral  e escrita,  redes sociais,  etc.)  a que dea lugar toda a 
actividade  subvencionada,  e  a  dar  cumprimento  a  aquelas  outras  obrigas 
establecidas nas bases específicas en relación coa lingua galega.

● A entidade que represento comprométese a empregar unha linguaxe non sexista e 
inclusiva;  tratar  as  imaxes  con  valores  de  igualdade,  presenza  equilibrada, 
diversidade,  pluralidade  de  roles  e  identidades  de  xénero  e  a  recoller  datos  de 
participación desagregados por sexo no caso de estudos, estatísticas, enquisas e 
formularios.

● A entidade que represento  comprométese a  respectar  nos  seus fins,  obxectivos, 
sistema  de  admisión  ou  acceso,  funcionamento  e  organización,  o  principio  de 
igualdade de xénero e a diversidade.

● No caso de que algunha das actividades implique contacto habitual con menores, a 
entidade que represento comprométese a comprobar que o persoal ao seu cargo 
non  foi  condenado  por  sentenza  firme  por  ningún  delito  contra  a  liberdade  e 
indemnidade sexual.

● A entidade que represento comprométese a dar cumprimento ás obrigas de difusión 
do apoio da Deputación establecidas nas bases específicas.

● A entidade que represento comprométese a realizar as actuacións necesarias para 
desenvolver o obxectivo do programa.

● A entidade que represento comprométese a participar nas actividades formativas e 
nas  sesións  de  traballo  organizadas  pola  Deputación  da  Coruña  no  ámbito  das 
políticas públicas de Servizos Sociais.

● A entidade que represento comprométese a facilitarlles aos servizos da Deputación 

Provincial toda a información relativa ao funcionamento do programa financiado que 
se lles demande nun prazo de 10 días.

Documentación:

● Certificación acreditativa do acordo de solicitude.

● Acreditación da delegación da alcaldía/presidencia, no seu caso.

Neste  documento  especificarase  o  alcance  da  dita  delegación  (presentación 
telemática  das  solicitudes  de  subvencións,  sinatura  electrónica  de  todos  os 
documentos necesarios para a súa tramitación, incluíndo as certificacións).

● Proxecto técnico. O documento deberá estar asinado por unha persoa técnica do 
equipo de servizos sociais comunitarios e pola alcaldía/presidencia ou persoa na que 
delegue. 

● Certificacións das administracións  tributarias  correspondentes  e  da Tesourería  da 
Seguridade Social nas que se acredite que a entidade está ao corrente nas súas 
obrigas tributarias e coa Seguridade Social no momento de recoñecer as obrigas e 
ordenar  os  pagamentos  das  subvencións.  Poderá  omitirse  a  presentación  desta 
documentación  sempre  que  autorice  expresamente  na  Plataforma  SUBTEL  a 
consultas tributarias e non se opoña á consulta de datos da Seguridade Social.

A entidade deberá presentar a documentación esixida segundo os modelos que figuran na 
plataforma SUBTEL. 

ANEXO II - Documentación xustificación

Declaracións: 

● A entidade que represento deu cumprimento ás obrigas de difusión do apoio da 

Deputación establecidas nas bases.

● A entidade que represento non ten pendente de xustificación ningunha cantidade 

anticipada pola Deputación na que xa rematara o prazo para a presentación de 
xustificantes.

● No  caso  en  que  os  gastos  subvencionables  non  acaden  o  importe  mínimo  a 

xustificar  ou  no  caso  en  que  a  achega  provincial,  xunto  cos  outros  ingresos 
percibidos para o mesmo obxecto, supere os gastos executados: A entidade que 
represento renuncia á parte da achega provincial non xustificada e, no seu caso, 
acepta o reintegro da cantidade anticipada. 

● No  caso  en  que  a  xustificación  se  presente  fóra  de  prazo:  A  entidade   que 

represento  presenta  a  xustificación  fóra  do  prazo  establecido  nas  bases  da 
convocatoria,  acepta a sanción que corresponde segundo a Ordenanza xeral  de 

subvencións  e  consinte  en  efectuar  voluntariamente  o  pagamento  mediante 
compensación no pago da subvención,  e  non presentará alegacións nin  recurso 
algún ao respecto (Esta declaración suporá unha REDUCIÓN DO IMPORTE DA 
SANCIÓN DUN 90%).

● No caso de que algunha das actividades realizadas implicara contacto habitual con 

menores, a entidade que represento comprobou que o persoal ao seu cargo non foi 
condenado por sentenza firme por ningún delito contra a liberdade e indemnidade 
sexual.

Documentación:

● Delegación da Alcaldía/Presidencia, no seu caso.

● Memoria técnica xustificativa. O documento deberá estar asinado por unha persoa 

técnica do equipo de servizos sociais comunitarios  e pola alcaldía/presidencia ou 
persoa na que delegue.

● Relación clasificada dos gastos realizados: Documento descargable en SUBTeL e 

que  se  xera  automaticamente  unha  vez  rexistrados  os  gastos  da  actividade  ou 
investimento obxecto de subvención no apartado correspondente da xustificación.

No suposto de que se xustifiquen gastos de persoal, no detalle de gastos indicarase, 
para cada traballador/a e mes, o importe bruto da nómina (conta 640) e o importe da 
seguridade social con cargo á entidade (conta 642) que corresponda en función do 
tempo destinado ao proxecto subvencionado.

● Relación  detallada  dos  ingresos  de  natureza  pública  ou  privada  obtidos  para  a 
mesma  finalidade,  con  indicación  do  seu  importe  e  procedencia,  así  coma  dos 
propios ingresos que xere a actividade subvencionada ou, pola contra, manifestación 
de que non se obtiveron outros ingresos para a mesma finalidade. 

● Proba  documental  dos  medios  polos  que  se  lle  deu  publicidade   á  subvención 
concedida e do uso da lingua galega.

Deberá incluír os mínimos recollidos na base 7.

● Certificacións das administracións  tributarias  correspondentes  e  da Tesourería  da 
Seguridade Social nas que se acredite que a entidade está ao corrente nas súas 
obrigas tributarias e coa Seguridade Social.  Poderá omitirse a presentación desta 
documentación  sempre  que  autorice  expresamente  na  Plataforma  SUBTEL  a 
consultas tributarias e non se opoña á consulta de datos da Seguridade Social.

A entidade deberá presentar a documentación esixida segundo os modelos que figuran na 
plataforma SUBTEL. 

ANEXO - EXTRACTO DA CONVOCATORIA 

GALEGO 

Primeiro. Beneficiarios 

Concellos e entidades locais da provincia da Coruña de menos de 10.000 habitantes 

Segundo. Obxecto 

O obxecto do programa FOEAC/2027 é a asistencia económica ás entidades locais de menos de 
10.000 habitantes, co fin de contribuír ao financiamento das actividades de envellecemento activo e 
actuacións de loita contra a soidade non desexada. 

Terceiro. Bases reguladoras 

A presente convocatoria rexerase polas Bases reguladoras publicadas no BOP. 

Cuarto. Contía 

O importe da consignación ascende a un total de 511.000 €, con cargo á partida 0611/23121/46201 
do Orzamento ordinario para 2027. As axudas para conceder terán un máximo de 10.000 € 

Quinto. Prazo de presentación de solicitudes 

O prazo de solicitude iniciarase ás 08:00 horas do día 20 de outubro de 2026, e finalizará ás 14:00 
horas do día 20 de novembro de 2026, tendo en conta que, tanto as solicitudes coma o resto da  
tramitación do programa, realizarase por vía telemática a través da plataforma SUBTEL, accesible 
dende a sede electrónica da Deputación Provincial da Coruña. 

Sexto. Outros datos de interese 

Tanto  as  solicitudes  como  o  resto  da  tramitación  da  presente  convocatoria,  realizarase  por  vía 
telemática  a  través  da  plataforma  SUBTEL,  accesible  dende  a  sede  electrónica  da  Deputación 
Provincial da Coruña. 

CASTELLANO 

Primero. Beneficiarios 

Ayuntamientos y entidades locales de la provincia de A Coruña de menos de 10.000 habitantes. 

Segundo. Objeto 

El objeto del programa FOEAC/2027 es la asistencia económica a las entidades locales de menos de 
10.000 habitantes, con el fin de contribuir a la financiación de las actividades de envejecimiento activo 
y actuaciones de lucha contra la soledad no deseada. 

Tercero. Bases reguladoras 

La presente convocatoria se regirá por las Bases reguladoras publicadas en el BOP. 

Cuarto. Cuantía 

El  importe  de  la  consignación  asciende  a  un  total  de  511.000  €,  con  cargo  a  la  partida 
0611/23121/46201 del Presupuesto ordinario para 2027. Las ayudas que se concedan tendrán un 

importe máximo de 10.000 €. 

Quinto. Plazo de presentación de solicitudes 

El plazo de solicitud se iniciará a las 08:00 horas del día 20 de octubre de 2026, y finalizará a las 
14:00 horas del día 20 de noviembre de 2026, toda vez que, tanto las solicitudes como el resto de la 
tramitación del programa, se realizará por vía telemática a través de la plataforma SUBTEL, accesible 
desde la sede electrónica de la Diputación provincial de A Coruña. 

Sexto. Otros datos de interés 

Tanto las solicitudes como el resto de la tramitación de la presente convocatoria se realizarán por vía  
telemática a través de la plataforma SUBTEL, accesible desde la sede electrónica de la Diputación 
Provincial de A Coruña. 

